
 

 

 

Umhverfis-, orku- og loftlagsráðuneytið 

Samráðsgátt 

 Reykjavík, 29. janúar 2026  

 

Efni: Umsögn Veitna um áform um lagasetningu – Breytingar á raforkulögum (verkefni 

Raforkueftirlits  

 

Vísað er til umsagnarbeiðni í samráðsgátt stjórnvalda frá 15. janúar síðastliðnum um áform um 

breytingar á raforkulögum nr. 65/2003, mál nr. S-8/2003. Veitur taka undir markmið áformanna 

um að tryggja sjálfstæði Raforkueftirlitsins í samræmi við kröfur EES-réttar og athugasemdir 

Eftirlitsstofnunar EFTA (ESA). Sjálfstætt og faglegt raforkueftirlit er grundvallarforsenda fyrir trausti 

á regluverki raforkumarkaðarins.  

Jafnframt telja Veitur mikilvægt að við frekari útfærslu lagabreytinganna sé gætt að kostnaði og 
umfangi verkefna Raforkueftirlitsins. Aukin sjálfstæði og skýrari valdheimildir mega ekki leiða 
sjálfkrafa til aukins umfangs eða kostnaðar sem fellur óhóflega á eftirlitsskylda aðila, þar á meðal 
dreifiveitur.  

Nauðsynlegt er að verkefni Raforkueftirlitsins séu skýrt afmörkuð og í samræmi við raunverulega 
þörf. Jafnframt er mikilvægt að aðferðafræði eftirlitsins verði skýrt mótuð fyrirfram, aðgengileg og 
reist á viðurkenndum faglegum viðmiðum, þannig að eftirlitsskyldir aðilar hafi skýra yfirsýn yfir 
regluverkið og geti treyst því að breytingar verði ekki gerðar með ófyrirsjáanlegum hætti. Breytt 
skipan má ekki leiða til þess að regluverk um tekjumörk, gjaldskrár og eftirlit verði sífellt „upp í loft“ 
eða að skapist endurteknar deilur um grundvallarþætti framkvæmdarinnar. Fyrirsjáanleiki er 
lykilatriði fyrir dreifiveitur, sem starfa á grundvelli langtímafjárfestinga og bera ábyrgð á öruggri og 
stöðugri þjónustu. 

Þá telja Veitur brýnt að tryggt verði að Raforkueftirlitið hafi raunverulega burði til að sinna þeim 
verkefnum sem lagðar verða á stofnunina. Sjálfstæði í lögum þarf að fylgja nægileg fagleg geta, 
mannafli og sérþekking í framkvæmd, enda getur skortur á slíku leitt til tafa og óvissu. 

Að lokum leggja Veitur áherslu á mikilvægi virks samráðs við dreifiveitur og aðra eftirlitsskylda aðila 
við mótun verklags, viðmiða og aðferðafræði Raforkueftirlitsins, einkum hvað varðar tekjumörk og 
gjaldskrár. Slíkt samráð er lykilforsenda þess að lagabreytingin nái markmiðum sínum með 
farsælum og stöðugum hætti. 

Veitur þakka tækifærið til að veita umsögn um málið og fulltrúar félagsins eru reiðubúin til 

áframhaldandi samráðs og samtals um útfærslu breytinga.   

 

Virðingarfyllst,  

 

Bára Jónsdóttir lögmaður  


